Foreldrar eru leiðtogar

Viðtal við séra Bjarna Karlsson sóknarprest í Laugarneskirkju

sem hlaut Foreldra verðlaun Heimilis og skóla árið 2005

Hvernig sérð þú þorpið koma að uppeldi barna?

„Þorpið” er andrúmsloftið sem samfélag okkar fullorðna fólksins mótar meðvitað eða ómeðvitað. „Þorpið” er augnaráðið sem börn og unglingar fá, viðhorfið sem þau mæta í hverfinu sínu, skólanum, íþróttamiðstöðinni, kirkjunni, félagsmiðstöðinni, hverfisversluninni, inni á heimilum hvers annars og úti á götu. „Þorpið” er spegillinn

sem segir ungu fólki hver þau eru. Ef hin fullorðnu tala saman, þekkjast innbyrðis og bera hag allra í „Þorpið” fyrir brjósti þá er gott að vera barn og unglingur í því hverfi. Ef hin fullorðnu eru örugg í samskiptum hvert við annað, treysta hvert öðru og eru meðvitaðir

samferðamenn, þá kemur það af sjálfu sér að börnin og unglingarnir finna til öryggis, því þau skynja að þau eru ekki í tómarúmi heldur tilheyra þau samhengi sem er stærra en þau sjálf, stærra en vinahópurinn og m.a.s. stærra en fjölskyldan og skólinn.

Hvaða sýn hefur þú á það hvernig virkja megi börn og unglinga í samfélaginu?

Með samtali fyrst og fremst. Samtal við velviljað og gott fullorðið fólk sem hefur áhuga á lífi og hugsunum ungs fólks er eina leiðin sem ég held að virki svo að börn og unglingar finni hvöt hjá sér til að vera virk í samfélaginu. Þau eru auðvitað virk í samfélaginu.

Samfélagið er aldeilis líka inni á MSN. Það er samfélag á Netinu, þar sem fólk út um allan heim er að leika sér í tölvuleikjum saman o.s.frv. En það skiptir máli að börn og unglingar finni sig heima í samfélaginu eins og við þekkjum það í rúmi og tíma. En þá þarf líka að hitta börn og unglinga þar sem þau eru stödd, en ekki þar sem við hin fullorðnu erum stödd. Hvar er unglingurinn þinn? Hvað er barnið þitt að gera? Það er fjarska gagnlegar spurningar. T.d. á s.l. menningarnótt, þegar ungmenni fóru hamförum í miðbænum og stór hópur steig sameiginlega út fyrir samfélagið með hegðun sinni og bjó til hættulegan jaðarhóp. Þá var eina rétta svarið það, að koma til þeirra. Koma þangað þar sem unga fólkið var statt, landfræðilega og tilfinningalega. Af hverju fór svona illa? Ekki vegna þess að unglingarnir voru í bænum, heldur vegna þess að fullorðna fólkið yfirgaf

þá! Ef við höfum ekki áhuga á unga fólkinu okkar, ef við eltum þau ekki þangað sem þau fara af því að við elskum þau og höfum ódrepandi áhuga á lífi þeirra og afdrifum, þá virkjast þau ekki með í því sem við köllum samfélag. Þá móta þau bara annað samfélag

með öðrum gildum, án okkar.

Hvað telur þú mikilvægast í samskiptum foreldra og barna?

Ég treysti mér ekki til að fullyrða hvað er mikilvægast. Auðvitað má segja að kærleikurinn sé mikilvægastur, en það er engan veginn nóg að segja það. Eitt af því sem er fjarska brýnt í samskiptum barna og foreldra er myndugleiki foreldranna. Að vera myndug manneskja í uppeldi barna sinna, er í því fólgið að vera tilfinningalega sjálfstæður einstaklingur sem nálgast barnið út frá þörfum þess og varpar ekki frá sér því hlutverki að vera leiðtogi á heimili sínu. Sem foreldri ertu leiðtogi. Leiðtogar verða að hafa hugsjónir og vita hvert á að stefna. Leiðtogar verða að skilja og elska þá sem þeir leiða og hafa innri styrk til að snúa í þá bakinu þegar svo ber undir, til þess að

ganga af stað og láta fylgja sér. Sem leiðtogi heimilis er ekki nóg að vita hvert á að fara. Það er ekki nóg að hafa skoðanir um rétt og rangt og vilja móta heimili sitt svona eða hinsegin. Barnið verður að skynja ást og umhyggju. Eins er ekki nóg að elska barnið sitt, ef maður hefur enga hugsjón og ekkert bein í nefinu til þess að framkvæma eitt eða neitt. Því má fullyrða að eitt það mikilvægasta fyrir samskipti barna og foreldra sé það, að við foreldrar séum ekki tilfinningaleg reköld heldur manneskjur á stöðugri þroskabraut. Þegar

við erum sjálf á þroskabraut erum við líklegri til að hafa þann innri aga og persónulega sveigjanleika sem þarf til að ala upp barn. 

Átt þú börn?

Já, ég á þrjú börn. Einn 22 ára háskólanema sem er farinn að búa með sinni kærustu, eina 17 ára menntaskólastelpu og loks 13 ára grunnskólastrák.

Tekur þú þátt í foreldrasamstarfi í skólum þeirra?

Við hjónin reynum eftir megni að vera virk með þeim yngsta, en höfum þó líka komið á kynningarfund fyrir foreldra í mennta skóla dóttur okkar. En svo vill til að ég flækist heilmikið inn í skólalíf yngsta sonar míns vegna þess að ég er sóknarprestur í skólahverfinu hans. Svo að það er nú ekki fyrir neinar sérstakar dyggðir að ég tek

virkan þátt í foreldrasamstarfi í Laugalækjarskóla.

Hvað telur þú almennt að betur megi fara í samstarfi heimila og skóla?

Mér sýnist mjög jákvæð þróun hafa átt sér stað í samstarfi heimila og skóla, og er það

ekki síst að þakka svona vitundarvekjandi starfssemi eins og samtökin Heimili og skóli

standa fyrir. Það sem ég held að varði miklu er að foreldrafélög og skólastjórnendur

finni reglubundna snertifleti þar sem samráð og samskipti fara fram. Það skiptir svo miklu að móta góðar og haldbærar hefðir sem stuðla að samskiptum. En slíkar hefðir þarf að sníða að aðstæðum á hverjum stað og svo þarf úthald til þess að láta samskiptin ekki niður falla. Samskiptaleysi er gróðrarstía félagslegra vandamála, og það er slæm tilhneiging að við hlaupum gjarnan til þegar allt er komið í óefni, setjum á laggir nefndir og ráð, höldum samráðsfundi og byggjum upp jákvæð tengsl, en látum þess í milli reka á reiðanum þar til næsta stóráfallið ríður yfir. Jákvætt og skemmtilegt samstarf sem er

nógu hóflegt til þess að fólk haldi það út og nógu reglubundið og nærgöngult til þess að það skili árangri er sennilega hið ákjósanlega ástand í þessum efnum. Þar er líka nauðsynlegt að einblína ekki bara á skóla og heimili, heldur taka höndum saman við alla aðila í hverju hverfi sem bera ábyrgð á mótun barna og ungmenna. Það höfum

við verið að reyna hér í Laugarneshverfi og höfum náð nokkrum árangri finnst mér. 
